Sanz Lehendakaria eta Gonzalez-Sinde ministroa izan dira 2010 Antolaketa Batzordearen bilerako buruak
Datorren urtean Navas de Tolosan borroka egin zutela zortziehun urte eta Nafarroa Gaztelari atxiki zitzaiola bostehun urte izango dira, eta hori dela eta antolatu dituzten jardueren berri eman dute batzorde zientifikoek
Gaur goizean, 2012 Antolaketa Batzordeak bilera egin du, Nafarroako Gobernuko Lehendakari Miguel Sanz Sesmaren zuzendaritzapean eta Kultura ministroa, Angeles Gonzalez-Sinde han zela. Batzordearen zeregina da Navas de Tolosako borrokaren (1212) eta Nafarroa Gaztelari atxikitzearen (1512) urteurrenak direla eta 2012rako jarduera programa antolatzea.
Aurrez, Sanz Lehendakariak harrera egin dio ministroari, Nafarroako Jauregian, eta harekin hizketan aritu da, lehen lehendakariorde eta Lehendakaritza, Justizia eta Barne kontseilari Javier Caballerorekin, Kultura eta Turismo kontseilari Juan Ramon Corpasekin eta Gobernuaren Nafarroako ordezkaria Elma Saizekin.
Antolaketa Batzordearen bilerako helburua zen bi batzorde zientifikoak orain arte antolatu dituzten jarduerak bateratzea. Funtsean, batzorde zientifikoek (oroitzapen bakoitzerako bana dago) programatutako jardueren berri eman dute eta, gainera, diseinatu dituzten logotipoa eta web orria aurkeztu dituzte; web orriaren asmoa da jarduerak ezagutzera ematea.
Bilera hasteko, Sanz Lehendakariak hitz egin du, Antolaketa Batzordeko buru gisa, eta nabarmendu du helburu hau lortzeko ari direla lanean: “gure iragana ezagutzeko benetako ekarpen berritzailea egitea eta gure historiaren gaineko interesa eta azterketa zehatzak egiteko gogoa sustatzea”.
Sanzek honako hau ere esan du: “Oroitzapen bikoitza da, eta espero dugu zientzia aldetik zorrotza eta gizarte aldetik irekia izatea. Historiak herrien nortasun marka gisa daukan garrantziaz sakonaraztea”.
Azkenik, Kultura ministroari eskertu dio batzordean parte hartzea, sinbolizatzen baitu “antolatuko ditugun ekitaldiek estatuan eta nazioartean garrantzia izateko behar duten bultzada emateko konpromisoa”.
Gero, Gonzalez-Sinde ministroak hartu du hitza: “Duela zortzi mende antzeko kausak geneuzkan eta duela bost mende bat egin genuen. (…) 2012ko oroitzapen ekitaldiek balio behar dute azpimarratzeko aurrean dugun bidea denen bidea dela”.
Ministroak honako hau ere esan du: “Nafarroako orain dela gutxiko historiak egiaztatzen du erregimen bereziko erkidegoak aurrerapenaren eta modernitatearen eredu izan daitezkeela, idiosinkrasia alde batera utzi gabe eta sentsibilitate desberdineko jendearen bizikidetza kaltetu gabe. Askatasuna, konpromisoa eta errespetua batera eraiki behar ditugu. Eta 2012. urtea horretan tematzeko garrantzitsua da”.
Corpas kontseilariak azaldu du hainbat lan ildo jarri dituztela martxan eta sortutako taldeetan estatuko, Europako eta Amerikako zenbait unibertsitateko historialari ospetsu ari direla parte hartzen. Gaur hasi eta 2012. urte amaitu arterako antolatu dituzten jardueren berri eman du: historiako adituen bi bilera zientifiko garrantzitsu, oroituko diren gertakari eta garaiei buruzko lau erakusketa eta ikerketa proiektuak.
Argitalpenak ere egingo dituzte, adituentzat, jende guztiarentzat, oro har, eta haur eta gazteentzat. Halaber, antolatuko dituzte proiektu didaktikoak, liburutegietarako ekintzak eta gazte eta ikasleentzako jarduerak; musika, zinema eta antzezpen programak; eta turismo jarduerak. Jarduera turistiko garrantzitsuena da “Konkistaren Bidea” izeneko ibilbide turistikoa.
Batzorde zientifikoetako ordezkariak, Eloisa Ramirez Vaquerok eta Alfredo Floristanek, batzordeak nola osatuta dauden azaldu dute eta adituentzat eta, oro har, jende guztiarentzat antolatu dituzten jardueren balantzea egin dute. Honako hauen berri ere eman dute: hasi dituzten azterlanen ikuspegiak, prestatzen ari diren biltzarrak eta partaideen garrantzia; egindako bilerak eta antolatu dituzten mahai-inguruak, hitzaldiak, erakusketak eta argitalpenak. Horiek guztiek lagunduko dute historia aldatu zuten gertakariak oroitzen. 
Gero Begoña Lopezek, Kultura Departamentuko kabinete buruak, hartu du hitza eta bertaratuei web orriaren diseinua eta informazioa zertan diren azaldu die. Web orriaren helbidea hau da: http://navarra1212-1512-2012.navarra.es. Orri horretan, adibidez, martxoan egingo duten nazioarteko biltzarrean izena emateko aukera dago.
Tuterako alkateak, merindadeen ordezkari gisa, 1512tik, Gaztelari atxiki arren, nafarrek eutsi egin dietela ohitura, tradizio eta foruei, estatuaren batasunaren parte gisa.
Azkenik, Hurmic doktoreak, Nafarroa Zaharraren Lagunen Elkarteko ordezkariak, hartu du hitza, eta gogoratu du hiru mendean Nafarroako erregeak Frantziako errege etxetakoak izan zirela: “Gaztelak 1512an Nafarroa inbaditu ondoren, Carlos V.ak abandonatu egin zuen portuz bestaldeko lurraldea. (…) Hala ere, Nafarroa frantsesak eutsi egin dio, denbora askoan, antzinako mendetasunari. 1793an, Frantziako eta Nafarroako erregeari burua moztu ziotenean, Frantziako Iraultzak Nafarroako erreinuarekin lotzen gintuzten azken erroak ere moztu zituzten. Nafarroa frantsesak nortasuna eta izena galdu zituen; izenak iraun du, bakarrik, parlamentuari behar ez bezalako izena emateko. Horregatik, poztu egiten nau 1512. urteko oroitzapen ekitaldiak antolatzen parte hartzeak”.
Bilera amaitu eta hedabideekin hitz egin ondoren, Sanz Lehendakaria, Gonzalez-Sinde ministroa eta Antolaketa Batzordeko kide batzuk Nafarroako Errege Artxibo Nagusiaren eraikina eta “Boterea eta memoria” erakusketa ikustera joan dira; erakusketa horretan Paueko eta Nafarroako errege artxiboetako kartularioak daude ikusgai. Gero, Nafarroako Errege Artxibo Nagusiaren ondoan dagoen Iruñeko harresien iparraldeko horma atala ikustera joan dira.
“Boterea eta memoria” erakusketa
“Boterea eta memoria” erakusketa otsailaren 6ra arte egongo da ikusgai Nafarroako Artxibo Nagusiko areto gotikoan. Erakusketa egin dute 2012an Nafarroa Gaztelari atxiki zitzaiola bostehun urte direla eta antolatu dituzten jardueren barruan.
Erakusketa Nafarroako unibertsitateek eta Université de Pau et des Pays de l’Adour unibertsitateak antolatu dute elkarlanean, eta Iruñeko eta Paueko artxiboetan dauden errege kartularioei buruzko ikerketa zientifiko baten ondorio dira. Kartularioak Erdi Aroko liburu edo biribilki erako eskuizkribuak dira; eskuizkribu horietan hainbat erakunderen sorrerari, pribilegioei eta legezko eskubideei buruzko dokumentuen transkripzioak daude.
Zehazki, proiektua aurrera eraman dute Nafarroako unibertsitate publikoek, Université de Pau et des Pays de l’Adour unibertsitateak, Nafarroako Errege Artxibo Nagusia keta Pirinio Atlantikoetako Artxiboak; hori, Pirinio Atlantikoetako Kontseilu Nagusiarekin elkarlanean.
Erakusketako gai nagusia idazketa da, idazketa historian gertatu dena gordetzeko bitarteko gisa. Alde horretatik, Nafarroako erregeen kartularioei eman diete arreta berezia, familien oroitzapenak eraikitzeko eta zabaldu asmo zuten irudia sortzeko elementu bikainak direlako. Izan ere, Iruñeko eta Paueko artxiboetan gordetako dokumentuek memoria eta froga gisa balio dute.
Erakusketa lau multzotan dago egituratua eta idazki horien bitartez azaltzen da printze eta erregeen azken dinastiek boterea nola adierazi zuten. Lehenbiziko multzoan printze frantsesak Nafarroako tronuan jartzea eragin zuten familia eta politika loturak azaldu dituzte. Bigarren multzoan subiranoa da aztergai nagusia, eta, harekin batera, maiestatea agertzeko dauden moduak.
Hirugarren multzoa erakusketaren ardatza da, Iruñean eta Pauen gordetako familia nafarraren errege kartularioak baitaude. Azkeneko multzoa Nafarroako dinastia frantsesen amaierari buruzko da; haien ondoren oroitzapen desberdinak, aldarrikapenak eta ahanzturak etorri ziren. 1512an, Nafarroako azken errege pribatiboek Pauen gorde zuten artxiboen parte bat: erreinuaren aldarrikapenari eta, batik bat, Frantziako ondasunei buruzko dokumentuak, hain zuzen.
